Укытучы булу – зур бәхет

Миңа сорау бирсәләр: 

Бәхет ни ул ?-дисәләр,

Бәхет - шушы укучылар,

Кеше булып үссәләр.

                                Клара Булатова

Һәр кеше язмышында мәктәп еллары билгеле бер урын алып тора. Алар балачакның күңелле хатирәләре булып гомерлеккә истә кала. Вакытлар үтү белән, кеше үзенең укытучыларын ешрак исенә төшерә, алар хезмәтенә бәя бирә алыр дәрәҗәгә җитә. Әгәр үзе дә укытучы һөнәрен сайласа, рәхмәт хисләре икеләтә арта. 

2010 ел - Укытучы елы уңаеннан 18 апрель көнне мәктәбебездә  филология фәннәре кандидаты, доцент, Әлмәт дәүләт муниципаль хезмәт күрсәтү институты проректоры Шаһиев Рәфкать Ширияздан улы белән очрашу кичәсе уздырылды. Очрашуга хөрмәтле кунагыбызның яраткан укытучылары Галиева Гөлнәзирә Габдулла кызы – математика укытучысы, Рахманова Кәүсәрия Ширияздан кызы  - рус теле һәм әдәбияты укытучысы, Мәмәт урта мәктәбе директоры Гиниятуллин Рамил Җәүдәт улы, ветеран укытучыларыбыз,  Мәмәт җирлеге рәисе Гиниятуллин Камил Җәүдәт улы чакырылды, укытучылар, укучылар катнашты. 

Рәфкать Ширияздан улы татар  халкының мәшһүр фикер иясе, мәгърифәтче, тарихчы, педагог, язучы, тәрбияче Ризаэддин Фәхреддинне биргән Кичүчат авылында туып үскән. Туган авылында урта белем алгач, Лениногорск сәнгать училищесында укыган. Югары белемне мәркәзебездәге Казан дәүләт университетында алып, туган авылы мәктәбендә укытучы, директор булып эшләп хезмәт юлын башлаган. Аннан Әлмәтнең нефть, муниципаль хезмәт күрсәтү институтлары, фәнни хезмәт. Алда әле яулыйсы үрләр...

Түгәрәк өстәл артында үткән бу җанлы әңгәмә мәктәп еллары турындагы истәлекләр уртаклашу, хатирәләр яңарту, укытучы һөнәренең асылын төшендерү белән бергә - укучыларның әдәби - музыкаль чыгышлары белән үрелеп барды. 

 Очрашу барышында Рәфкать Ширияздан улы үзенең укытучыларына зур рәхмәт сүзләрен җиткерде һәм чын күңелдән аларга исәнлек-саулык, гаилә бәхете һәм үзе кебек остазларын хөрмәт итүче, онытмаучы укучылары булуын теләп, истәлекле бүләкләр һәм матур чәчәк букетлары тапшырды. Һәр укытучы үз шәкертенең үзеннән узып китүен тели.  Рәфкать Ширияздан улы  зур җитәкче дәрәҗәсенә күтәрелгән, югары исемнәр алган, фәнни яктан тирән белем туплаган. Шулай булгач, укытучыларның хезмәте бушка китмәгән, максатка ирешелгән, ә шәкертләре  уңышларында аларның да өлеше һичшиксез зур.
 Укучылар үз чиратында Рәфкать Ширияздан улына сораулар яудырды, аның фәнни эшчәнлеге һәм шәхси тормышы белән кызыксынды, балачак, мәктәп еллары турында сорашты һәм үзләре өчен хөрмәтле кунакның тагын да кызыклы якларын ачты. Әйе, Рәфкать Ширияздан улы төрле яклап өлгергән шәхес.  Ул тәҗрибәле укытучы да, абруйлы җитәкче дә, сүз остасы, рәссам, биюче, җырчы, сәхнә остасы  да. Шушы барлык сыйфатлар өстенә ул искиткеч ярдәмчел булуы белән дә аерылып тора. Киңәш, ярдәм сорап килүче хезмәттәшләренең һәрберсенә аның  җавабы, яңа тәкъдиме табыла. 
Очрашу мизгелләреннән файдаланып, Рәфкать Ширияздан улы үзе эшләгән Әлмәт дәүләт миуниципаль хезмәт күрсәтү интситуты факультетлары турында сөйләде, югары сыйныф укучыларына буклетлар таратты һәм анда белем алырга чакырды. Кеше кайда гына укымасын, белемгә омтылышы көчле булса, үзенә кирәкле мәгълүматны туплый һәм яхшы белгеч булып чыга, дип ассызыклап үтте кадерле кунагыбыз. Санаулы минутлар тиз узып  китте. 
Очрашуның истәлеге итеп, Рәфкать Ширияздан улы мәктәп укытучыларына, укучыларга үзенең Р.Фәхреддин хезмәтләре турында төзегән китапларын бүләк итте, автографлар калдырды. Кичәдә катнашучылар аңа яңадан-яңа иҗади уңышларга ирешүен, гаилә бәхете теләделәр.
“Укытучы булу - зур бәхет” дигән тема астында үткән бу кичә күңелләрендә онытылмаслык тойгылар калдырды. Бу очрашу укытучылар өчен дә, укучылар өчен  дә чын мәгънәсендә тормыш дәресе булды.
Мәмәт урта мәктәбенең

татар теле һәм әдәбияты укытучысы

Ситдыйкова Ләлә Насыйх кызы

